
Fólkaflokkurin klárar
ikki at halda tey mest
hóvligu og tey mest
ótolnu sjálvstýris-
fólkini innanborða,
og tað hevði við sær
ósigurin á valinum,
heldur Anfinn
Kallsberg

FÓLKATINGSVAL
Eyðun Klakstein

Uppgávan hjá Fólkaflokkin
verður nú at fáa teir veljar-
arnar, sum eru endaðir í
Sambandsflokkinum og
Tjóðveldisflokkinum, aftur
til flokkin áðrenn løgtings-
valið.

Tað heldur Anfinn Kalls-
berg, sum ásannar at Fólka-
flokkurin missir veljarar
orsaka av sjálvstýrismálin-
um.

– Vit hava mist veljarar,
sum halda at tað gongur ov
seint í sjálvstýrismálinum,
til Tjóðveldisflokkin, og
hinvegin hava vit eisini
mist tey, sum halda at tað
gongur ov skjótt, til Sam-
bandsflokkin, sigur Anfinn
Kallsberg.

– Fólkatingsvalið er ikki
tað sama sum løgtingsval-
ið, men tað vísir, at vit

skulu taka løgtingsvalið í
størsta álvara, og fáa fólka-
floksfólkini innanborða
aftur.

Nøgdur við persónliga
úrslitið
Anfinn Kallsberg heldur, at

valið gjørdist ikki so vánal-
igt, sum veljarakanningarn-
ar spáddu frammanundan.

– Tað er vanligt, at Fólka-
flokkurin stendur seg betur
til val enn í veljarakanning-
um, og soleiðis var aftur
hesaferð. Hóast eg eri sera
keddur um, at vit mistu
fólkatingsmannin, so

kunnu vit fegnast um, at úr-
slitið var ikki so vánaligt,
sum nógv roknaðu við
frammanundan, sigur Anf-
inn Kallsberg.

Løgmaður var settur á
listan hjá Fólkaflokkinum
fyri at tryggja flokkinum
sum mest av atkvøðum.
Anfinn Kallsberg er væl
dámdur sum løgmaður, og
hendan undirtøkan skuldi
brúkast til valið.

– Tá tú hugsar um, at eg
fekk góðar 300 atkvøður
seinast, og at eg hesaferð
fekk fleiri enn 1500, so eri
eg sera væl nøgdur við per-
sónliga úrslitið. Vit høvdu
eisini Óla Breckmann á
listanum, og tað skapti eina
størri breidd á listanum enn
hjá eitt nú Javnaðarflokkin-
um, har formaðurin fór við
tí mesta.

Lutvíst gekk Fólkaflokk-
urin 6,4 prosent aftur, og tí
hevur løgmaður helst tikið
meira atkvøður frá Óla

Breckmann enn nøkrum
øðrum.

Fólksins vilji
Hevur Fólkatingssessurin í
grundini nakran týdning?

– Ja, tað hevur hann.
Fólkatingssessurin kann
brúkast til at fáa ávirkan í
Danmark, og eg eri keddur
um, at vit hava mist hendan
sessin.

Hvat heldur tú um, at
Tjóðveldisflokkurin nú skal
umboða sjálvstýrisvongin í
føroyskum politikki?

– Flokkarnir, sum verða
valdir í Fólkatingið, um-
boða hvørki nakran vong,
samgongu ella andstøðu.
Teir umboða seg sjálvan
sum flokk, og tað fer Tjóð-
veldisflokkurin eisini at
gera.

Líkt er til, at tað verður
Tórbjørn Jacobsen, sum í
fyrstu syftu ferð at røkja
fólkatingssessin hjá Tjóð-
veldisflokkinum. Hvat
heldur tú um tað?

– Tað havi eg onga við-
merking til, uttan at tað er
sera umráðandi, at vit øll
virða fólksins vilja. Fólkið
hevur givið Torbjørn Jacob-
sen stóra undirtøku, og tað
er tað einasta, sum hevur
týdning í hesum saman-
hangi.

Anfinn Kallsberg:

Vit missa tey varnu og tey ótolnu

Fyrrverandi formað-
urin í Tjóðveldis-
flokkinum heldur, at
tað var væntandi, at
hann fekk nógv færri
atkvøður á fólka-
tingsvalinum hesa-
ferð

FÓLKATINGSVAL
Eyðun Klakstein

Heini O. Heinesen fekk
stívliga 200 atkvøður á
fólkatingsvalinum týsdag-
in, og tað var umleið 1000
atkvøður færri enn fyri fýra
árum síðani.

Fyrrverandi formaðurin í
Tjóðveldisflokkinum er
ikki ovfarin av stóru per-
sónligu afturgongdini.

– Eg var formaður í
flokkinum á seinasta fólka-
tingsvali, men tað eri eg
ikki longur. Tað ger, at eg
misti eina rúgvu av atkvøð-
um. Harafturat vóru fýra
tjóðveldisvalevni í Norð-
oyggjum, so kappingin var
hørð, sigur Heini O. Hein-
esen.

– Eg hevði væntað, at
gongdin fór at vera soleið-
is, men eg eri keddur av, at
undirtøkan fyri flokkinum í
Norðoyggjum ikki var
størri, enn hon gjørdist.

Norðoyingar hava verið
sera sjónligir í Tjóðveldis-
flokkinum, men tað eru vit
ikki longur, og tað hevur
ivaleyst ávirkan á úrslitið
her norðuri, sigur hann.

Hava mist ávirkan
Heini O. Heinesen heldur,
at okkurt má gerast, um

Tjóðveldisflokkurin skal
fáa gott val í Norðoyggjum
til løgtingsvalið komandi
ár.

– Málið hevur verið, at
vit skuldu fáa tveir ting-
menn í Norðoyggjum, men
tí málinum eru vit langt frá
í løtuni. Tað kann fara at
kosta til løgtingsvalið, at
norðoyingar ikki hava størri
ávirkan í Tjóðveldisflokk-

inum. 
– Vit mugu standa meira

saman í Norðoyggjum eis-
ini, og tað fer ikki at skaffa
Tjóðveldisflokkinum tveir
tingmenn í Norðoyggjum,
um eg skal haldast niðri,
sigur Heini O. Heinesen.

Stundum óstortliga
framferðin hjá
tjóðveldismanninum
loypti ikki kvøkk á
veljararnar. Tórbjørn
Jacobsen fekk fleiri
persónligar atkvøður
enn tveir heilir
flokkar tilsamans

FÓLKATINGSVAL

Torbjørn Jacobsen sleppur
í Fólkatingið. Tað er greitt
eftir fólkatingsvalið týs-
dagin.

Formaðurin í Tjóðveldis-
flokkinum fekk flestar at-
kvøður, men hann ætlar sær
at halda fram sum lands-
stýrismaður restina av val-
skeiðnum.

Tí verður tað næsti mað-
urin á listanum, sum skal
taka við, og tað fyrrverandi
landsstýrismaðurin við
mentamálum. Skiparin á

Glyvrum.
– Hetta var eitt sera gott

val, og eg dugi ikki rætti-
liga at siga, hví eg havi
fingið so nógvar atkvøður,
sigur Torbjørn Jacobsen.

Torbjørn Jacobsen var
púra ókendur á seinasta
fólkatingsvalið, men tá
fekk hann stívliga 400 at-
kvøður, og hesaferð tví-
faldaðist atkvøðutalið.

– Seinastu árini havi eg
verið nógv í politiska mið-
deplinum, og tað hevur
sjálvandi havt sína ávirkan.
Kanska uppfata fólk meg
ikki sum so óstortligan,
sum summi royna at gera
meg til, sigur hann.

Torbjørn Jacobsen ætlar
sær ikki at broyta stílin hjá
sær, nú hann skal umboða
Føroyar á fólkatingið.

– Eg havi tað nógv lætt-
ast við at gera beint soleið-
is, sum eg meti verða rætt,
og tað ætli eg mær eisini at
gera í fólkatinginum, sigur
Torbjørn Jacobsen.

Heini misti 1000 atkvøður

Tobbi gjørdi bart

– Norðoyingar hava verið
sera sjónligir í
Tjóðveldisflokkinum, men
tað eru vit ikki longur, og tað
hevur ivaleyst ávirkan á
úrslitið her norðuri, sigur
Heini O. Heinesen

– Fólkatingssessurin kann brúkast til at fáa ávirkan í
Danmark, og eg eri keddur um, at vit hava mist hendan
sessin, sigur Anfinn Kallsberg

– Eg havi tað nógv lættast við at gera beint soleiðis, sum eg meti
verða rætt, og tað ætli eg mær eisini at gera í fólkatinginum,
sigur Torbjørn Jacobsen

